Avgerð frá 8.2.2006, mál nr. 05-03-31-37

- Mótrokning

Samandráttur: 

Kært varð um, at Toll- og Skattstovan hevði mótroknað mvg-ágóða í skyldugum barnapeningi. Av málsupplýsingunum sást, at kærarin ikki skyldaði tann peningin, hann varð mótroknaður fyri. Tá Almannastovan bar ábyrgdina fyri rættleikanum av tí kravi, ið stovnurin hevði sent til innheinting hjá Toll- og Skattstovuni, varð álagt Toll- og Skattstovuni at seta seg í samband við Almanna​stov​una fyri at fáa málið rætta mótvegis kæraranum.

Avgerð

Frágreiðing um málið:

Tann 25. august 2005 segði Toll- og Skattstovan kæraranum frá, at sambært mvg-uppgerðini hjá virki hansara fyri 2. ársfjórðing 2005 átti virkið kr. 19.361,00 aftur í meirvirðisgjaldi.

Tann 9. september 2005 sendir Toll- og Skattstovan fráboðan um mótrokning í mvgútgjaldinum. Av skjalinum sæst, at mótroknað er fyri 16.598,16 kr. í (barna) eykagjaldi og 9,84 kr. vegna morarentu.

Kæran

Við skrivi dagfest 26. september 2005 mótmælir kærarin, at mvg-úgjaldið hjá virki hansara verður mótroknað til barnapening og eykagjald. Hann upplýsir, at eykagjaldið fall burtur 1. juli 2005, og viðmerkir, at hann kann ikki brúka mótrokningina til roknskapin hjá virkinum, og at hann hevur avtalu um, at barnapeningur og eykagjald skal trekkjast av í A-inntøkuni.

Í viðmerkingarskrivi frá 10. november 2005 sigur kærarin, at hann eftir ráðføring við persón, sum kennir lógirnar, er komin til, at sambært skattalógini kann mótroknast í A-skatti max 65%. Men tá mvg viðvíkur virkinum hjá einum privatpersóni, dugir hann ongastaðni at síggja, at Toll-og Skatt​stovan hevur lógarheimild at mótrokna privata skuld, uttan so at teir hava ein dóm fyri hesum.

Toll- og Skattstovan

Í skrivi frá 27. oktober 2005 greiðir Toll- og Skattstovan frá, at Almannastovan umsitur barnagjøld, men Toll- og Skattstovan stendur fyri innheintani av ikki goldnum barnagjaldi.

Toll- og Skattstovan sigur, at tað eru viðkomandi stovnur, sum letur eftirstøðu til innheintingar hjá Toll- og Skattstovuni, sum hevur ábyrgdina av, at kravið, sum er sent til innheintingar, er rætt.

Víðari sigur Toll- og Skattstovan, at mótroknað er, tí kærarin skyldar barnapengar.

Mannagongdin er, at landskassin leggur út vanliga barnapeningin, og verður barnapeningurin síðani innheintaður frá gjaldsskylduga. Toll- og Skattstovan hevur ígongurætt í útgjøldum, um talan er um forskotsrindaðar ella afturgjaldsskyldugar veitingar. Tað almenna leggur ikki forskotsvíst út fyri eykabarnagjald, men innheintar peningin, sum ikki verður rindaður frívilliga. Vanliga verða bæði barnapengar og eykagjald trekt í A-inntøkuni, men hevur tað ikki verið nøktandi í hesum førinum. Tí er mótroknað í mvg-útgjaldinum.

Víst verður á, at viðvíkjandi barnapeningi er talan um tvungna mótrokning. Toll- og Skattstovan metir, at mótrokning kann gerast í hesum føri, tí:

- Talan er um tvey peningakrøv

- Skuldin til landskassan er gjaldsbúgvin, tvs. at skuldin, ið borgarin hevur til landið, er fallin til gjald​ingar, og landið skal kunna loysast frá borgarans skuld til landið

- Toll- og Skattstova Føroya er rætti kravánari til skuldina

- Borgarin hevur regluliga fingið fráboðanarskriv, har upplýst verður, at útgjald frá Toll- og Skattstovuni verða mótroknað til eftirstøðu

Viðvíkjandi eykagjaldi so flytur Toll- og Skattstovan hendan peningin beinleiðis til barnið sum A-inntøka, tá peningurin er innheintaður frá gjaldsskylduga. Vanliga banragjaldið flytur

Toll- og Skattstovan til Almannastovuni, tí Almannastovan hevur lagt hetta gjaldið út forskotsvíst.

Møguligar broytingar í barnagjaldinum má gjaldsskyldugi venda sær til Almannastovuna við, sum síðani gevur Toll- og Skattstovuni boð um møguligar broytingar.

Í skrivi dagfest 8. desember 2005 gevur Toll- og Skattstovan neyvari frágreiðing um málið. Nú verður sagt, at Almannastovan 12. juli 2005 sendi krøv móti kæraranum um barnagjald til inn​heinting hjá Toll- og Skattstovuni. Men tann 21. september 2005 sendi Almannastovan skriv til Toll- og Skattstovuna, har greitt varð frá, at Almannastovan hevði sent kr. 15.786 kr. ov nógv til inn​heintingar fyri tíðarskeiðið 1. juli 2005 - 31. desember 2005. Hetta komst av, at Ríkisumboðið tann 22. februar 2005 avgjørdi, at eykagjaldið skuldi falla burtur 1. juli 2005. Men hesa broyting varð Almannastovan ikki kunnað um fyrr enn 20. september. Tá hevði Toll- og Skattstovan longu inn​heintað kravið, og peningurin var útgoldin til børnini. Toll- og Skattstovan sigur, at kærarin sjálvur má fáa móttakaran av peninginum at rinda hann aftur.

Viðmerkt verður, at partur av innheintanini uppá 16.597,16 kr. (munurin millum 16.398 kr. og 15.786 kr.) er fyri eldri tíðarskeið.

Viðvíkjandi pástandinum um, at avatala er gjørd um bert at mótrokna í A-inntøkuni hjá kæraranum, sigur Toll- og Skattstovan, at hon ger ikki avtalur við borgaran um bert at mótrokna í A-inntøku, men at hon altíð kunnar borgaran um, at vanliga verður bert mótroknað í A-inntøku. Røkkur hendan ikki til, so verður mótroknað við onnur útgjøld, sum borgarin fær frá landskassanum.

Rættarreglur:

Lov nr. 315 af 17. maj 1995 Lov om sosiale ydelser på Færøerne

Lóg nr. 71 frá 20. mai 1996 um barnagjald til einsamallar uppihaldarar v. fl.

Lov nr. 200 af 18. maj 1960 om børns retsstilling

Lov nr. 150 af 24. april 1963 om inddrivelse af underholdsbidrag

Reglugerð frá Fíggjarmálaráðnum dagf. 2. apríl 2003 um innheinting av eftirstøðu

Avgerð frá Skatta- og avgjaldskærunevndini:

Tá tað er Toll- og Skattstovan, sum hevur framt mótrokningina, kann mótrokningin kærast til Skatta- og avgjaldskærunevndina smb. § 24, stk. 1 í lóg um Toll- og Skattafyrisiting.

Sambært málsupplýsingunum hevur Almannastovan sent krav um eykabarnagjald fyri tíðarskeiðið frá 1 juli 2005 – 31. desember 2005 tilsamans 15.785.kr. til Toll- og Skattstovuna til innheintingar.

Eftir at mótroknað er, kemur fram, at kærarin ikki skuldi rinda eykabarnagjald, og er tí av órøttum mótroknað fyri 15.786 kr. Tá Toll- og Skattstovan fær kunning frá Almannastovuni um hesi viður​skifti, er peningurin longu fluttur til børnini.

Tá kærarin ikki skyldar tær 15.786 kr., so er mótrokningin framd av órøttum. Spurningurin er so, hvør skal bera ábyrgdina av hesi støðu, og hvat kann gerast, soleiðis at kærarin kann fáa peningin aftur. Toll- og Skattstovan vísir bæði til Almannastovuna og til, at partarnir kunnu loysa málið sínamillum.

Tað er Almannastovan, sum umsitur lógini um barnagjald til einsamallar uppihaldarar v.fl. Men sambært § 10 í nevndu lóg er tað Toll- og Skattstovan, sum stendur fyri innheintan av uppi​halds​gjøldunum.

Sambært § 11 í nevndu lóg skal tað almenna royna at innheinta hjá tí gjaldsskylduga alla upp​hæddini, sum sambært resolutión eftir lógini um rættarstøðu barnanna eigur at verða.

 t.v.s. bæði vanliga barnagjaldið og møguligt eykagjald, sum í hesum føri.

Í reglugerð frá Fíggjarmálaráðnum dagfest 2. apríl 2003, og sum snýr seg um innheinting av eftir-støðu, er í § 2 ásett, at tað er viðkomandi stovnur (áognarin), sum letur eftirstøður til innheintingar, ið ábyrgist fyri rættleikanum av kravinum, og av, at tær upplýsingar, sum verða latnar til Toll- og Skattstovuna, eru rættar. Smb. eisini §§ 5, 7 og 9 í somu reglugerð.

At mótrokningin er framd á skeivum grundarlagi, kann í hesum føri ikki lastast Toll- og Skatt​stovuni, men er ein spurningur millum Almannastovuna, gjaldsmóttakaran og kæraran.

Hinvegin eru tær grundgevingar, sum kærarin vísir á í skrivum sínum ikki umstøður, sum ávirka mót​rokningarrættin hjá tí almenna, og eisini hevur Toll- og Skattstovan víst aftur, at avtalað er gjørd um bert at mótrokna í A-inntøku.

Sum málið er lagt fram má sannast, at mótrokningin ikki er framd á røttum grundarlagi, tí kærarin skyldar ikki tann pening, sum mótroknað er fyri. Hinvegin so er avgerðin hjá Toll- og Skattstovuni um mótrokning røtt eftir teimum upplýsingum, sum teir hava um skuldarviðurskiftini. Tá ábyrgdin fyri rættleikanum í upplýsingunum og krøvunum, sum eru grundarlagið fyri mótrokningini sambært reglugerðini hjá Fíggjarmálaráðnum, liggur hjá Almannastovuni, ber ikki til at siga, at avgerðin hjá Toll- og Skattstovuni er skeiv.

Men sambært § 9 í nevndu reglugerð frá Fíggjarmálaráðnum er eisini ásett, at í teimum førum, tá skeivleikar eri í kravinum, ið er sent til Toll- og Skattstovuna, skal Toll- og Skattstovan senda viðkomandi stovni boð um, hvussu so skal farast fram. Skatta- og avgjaldskærunevndin metir tí, at Toll- og Skattstovan vegna kæraran skal seta seg í samband við Almannastovuna um málið, so hetta kann verða avgreitt gjøgnum Almannastovuna.

Skatta- og avgjaldskærunevndin avgjørdi sostatt ikki at geva tygum viðhald í kæruni, men at

áleggja Toll- og Skattstovuni at avgreiða málið víðari til Almannastovuna, so tygum kunnu fáa skeivleikarnar í málinum rættaðar gjøgnum Almannastovuna.

